
An Roinn Oideachais agus Scileanna 
 

Department of Education and Skills 
 

 
 
 
 
 
 
 
 
 
 

Cigireacht Ábhair ar Mhatamaitic 
TUAIRISC  

 
Gaelcholáiste Reachrann 

Domhnach Míde, Baile Átha Cliath 13  
Uimhir Rolla: 76085N 

 

 

 

 

Dáta na cigireachta: 25 Feabhra 2016 
 

 
 

  



 2

TUAIRISC 
AR 

CHÁILÍOCHT NA FOGHLAMA AGUS AN TEAGAISC SA MHATAMAITIC 
______________________________________________________________________________ 
 
EOLAS MAIDIR LEIS AN GCIGIREACHT 
 

Dáta(í) na cigireachta 24 agus 25 Feabhra 2015 

Na gníomhaíochtaí cigireachta ar tugadh 
fúthu 
• Athbhreithniú ar cháipéisí ábhartha  
• Plé leis an bpríomhoide agus leis na 

múinteoirí 
• Caidreamh le scoláirí 

• Breathnú ar theagasc agus ar fhoghlaim i rith 
seacht dtréimhse ranga 

• Iniúchadh a dhéanamh ar obair na scoláirí 
Aiseolas don phríomhoide agus do na múinteoirí 

 
 
PRÍOMHCHINNTÍ  

• Bhí cáilíocht an teagaisc agus na foghlama idir maith agus sármhaith, agus bhí cleachtas 
an-mhaith i dtromlach na gceachtanna a breathnaíodh.  

• Breathnaíodh réimse modheolaíochtaí an-éifeachtúil i dtromlach na gceachtanna. 

• Tá ard-ionchais ag na múinteoirí dá scoláirí a fhreagraíonn dóibh le heitic oibre an-
deimhneach mar atá le feiceáil sna ceachtanna. 

• Is trí Ghaeilge a rinneadh gach caidreamh sna ranganna agus bhí úsáid na téarmaíochta 
matamaiticiúla ar fheabhas. 

• Tugann bainistíocht na scoile tacaíocht an-mhaith don Mhatamaitic. 

• Tá réimse deiseanna an-mhaith ar fáil do na scoláirí páirt a ghlacadh i ngníomhaíochtaí 
comhchuraclaim agus seach-churaclaim. 

 
PRÍOMH-MHOLTAÍ  

• Moltar do mhúinteoirí úsáid bhreise a bhaint as cineálacha ceisteanna atá níos dúshlánaí a 
chuireann ar scoláirí seasamh lena bhfreagraí i ngach ceacht.  

• Ba chóir do gach múinteoir aiseolas foirmitheach a sholáthar do scoláirí maidir lena gcuid 
oibre.  

 
 

RÉAMHRÁ 

Bunaíodh Gaelcholáiste Reachrann i 2001 agus feidhmíonn sí faoi choimirce Bhord Oideachais 
agus Oiliúna Bhaile Átha Cliath agus Dhún Laoghaire. Is Iar-bhunscoil Ghaeilge, chomhoideachais 
í ina bhfuil 345 scoláire ar an rolla faoi láthair. Tá an Teastas Sóisearach, an Idirbhliain (TY) ar 
bhonn éigeantach agus an Ardteistiméireacht á dtariscint ag an scoil. 

TEAGASC AGUS FOGHLAIM 

• Bhí cáilíocht an teagaisc agus na foghlama idir maith agus sármhaith, agus bhí an cleachtas 
a breathnaíodh i dtromlach na gceachtanna an-mhaith. 

• Bhí bainistíocht ranga agus iompar na scoláirí ar fheabhas. Tugadh faoi na ceachtanna uile 
le hatmaisféar deimhneach. Bhí caidrimh idir na múinteoirí agus na scoláirí iontach 
deimhneach.  

• Bhí ard-ionchais iomchuí ag na múinteoirí dá scoláirí, a d’fhreagair dá thoradh sin ar 
dhóigh aibí a chumasaigh foghlaim agus dul chun cinn an-mhaith agus fianaise ann go 
raibh na scoláirí ag baint sult as an ábhar.  

• Baineadh úsáid den scoth as an sprioctheanga agus as téarmaíocht mhatamaiticiúil i ngach 
ceacht. Is i nGaeilge amháin a rinne na múinteoirí agus na scoláirí a gcomhráite uile. 

• An chuid is mó den am, leag na múinteoirí síos go sainráite cuspóirí foghlama an cheachta 
agus go minic rinne siad athchuairt orthu. Thug seo struchtúr soiléir don cheacht agus bhí 
na scoláirí ar an eolas go hiomlán faoin bhfoghlaim a bhí le baint amach. Ba chóir an 
cleachtas seo a leathnú chuig gach ceacht nuair is iomchuí.   

• Breathnaíodh réimse modheolaíochta éifeachtúla i bhformhór na gceachtanna. An chuid is 
mó den am, bhí ard-cháilíocht sa rangtheagasc traidisiúnta, nuair a baineadh úsáid as. Bhí 
cáilíocht na hoibre grúpa nó na hoibre beirte i bhformhór na gceachtanna an-ard nó den 
scoth; bhí go leor fianaise gur bhain na scoláirí sult as a bheith ag comhoibriú lena chéile.   

• Bhí rath ar an obair ghrúpa mar gheall ar ullmhúchán na n-ábhar riachtanach a bhí déanta 
go han-mhaith ag an múinteoir roimh an cheacht. Sna gníomhaíochtaí grúpa ba rathúla, 
tugadh treoracha soiléire do na scoláirí faoina raibh le baint amach, agus rinneadh róil 
shonracha a shannadh ar na scoláirí leis an tasc a thabhairt chun críche.   

• Baineadh úsáid an-éifeachtúil as modh na fionnachtana i gceacht sa séú bliain. Sa cheacht 
seo, chomhoibrigh scoláirí le chéile agus bhain siad leas as gnéithe éagsúla an churaclaim 
le réiteach faidhbe a aimsiú agus an múinteoir ag dul thart leis na scoláirí chun treoir 
iomchuí as thabhairt. 

• I bhformhór na gceachtanna, baineadh úsáid as réimse straitéisí éifeachtúla ceistithe. I 
dtosach, chuir múinteoirí tús leis an gceacht trí úsáid a bhaint as ceisteanna na 
hathchuimhne d’fhonn an fhoghlaim reatha agus an réamhfhoghlaim a nascadh. I gcuid 
mhór de na ceachtanna bhí cothromaíocht mhaith ann idir ceisteanna iomlánaíocha agus 
ceisteanna dírithe.  

• Tugadh úsáid cheisteanna níos dúshlánaí a bhí an-éifeachtúil faoi deara i roinnt ceachtanna. 
Is minic a baineadh úsáid as frásaí mar “cad a mheasann tú” nó “mínigh do fhreagra”. Sna 
ceachtanna sin, bhí deiseanna ag scoláirí tuiscint níos doimhne a fháil ar an ábhar agus 
seasamh lena bhfreagraí. Moltar, dá bhrí sin, úsáid bhreise a bhaint as ceisteanna níos 
grinne a chuireann ar scoláirí machnamh níos doimhne a dhéanamh ar fhreagairt 
cheisteanna.   

• Rinneadh acmhainní a chomhtháthú sna ceachtanna le tacaíocht a thabhairt do theagasc 
agus d’fhoghlaim na topaice. Téacsleabhair, nó gléasanna táibléid agus bileoga oibre ba 
mhó a bhí in úsáid sna ceachtanna. Tugadh faoi deara go háirithe an úsáid éifeachtúil a 
baineadh as teicneolaíocht faisnéise agus cumarsáide, agus bogearraí geoiméadrachta le 
tacaíocht a thabhairt don teagasc.  

• De ghnáth is sa seomra ranga atá múinteoirí lonnaithe agus bhí cuid mhór taispeántas 
d’obair scoláirí sna seomraí. Bhí leagan amach traidisiúnta seomra ranga sna seomraí nach 
raibh speisialtóirí iontu; bhí foirm éagsúil i gceacht eile a bhí ina taca le foghlaim 
chomhoibríoch. Ba chóir do mhúinteoirí smaoineamh ar an dóigh is fearr chun an 
timpeallacht foghlama a leasú chun tacú le hobair ghrúpa.  

• I ngach ceacht, tugadh amach obair bhaile a chuir ar chumas na scoláirí a gcuid foghlama 
a chleachtadh agus a dhaingniú. Le linn ceachtanna, bhog múinteoirí thart go héifeachtúil 
ag seiceáil obair bhaile scoláírí. Is léir ó athbhreithniú ar pháipéir scrúdaithe agus ar 
chóipleabhair scoláirí go bhfuil múinteoirí ag déanamh monatóireachta ar obair na scoláirí; 
mar sin féin, moltar do mhúinteoirí aiseolas foirmitheach scríofa a thabhairt do scoláirí ar 
bhonn níos rialta.  

 

SOLÁTHAR ÁBHAIR AGUS TACAÍOCHT NA SCOILE UILE  

• Tugann lucht bainistíochta na scoile tacaíocht mhór don Mhatamaitic; is léir sin i soláthar 
an-mhaith sa chlár ama do gach bliainghrúpa agus san úsáid a bhaintear as múinteoir breise 
i bhformhór na mbliainghrúpaí. 

• Tarlaíonn tráthchlárú comhreathach ón dara bliain ar aghaidh a fhágann go mbíonn deis ag 
scoláirí an leibhéal is mó a fheileann dá n-inniúlachtaí a bhaint amach. Tá an scoil le 
moladh as an méid scoláirí a thugann faoi ardleibhéal sa tsraith shóisearach agus sa tsraith 
shinsearach agus tá an ghnóthachtáil ag an leibhéal sin an-mhaith.  

• Tá ceathrar múinteoirí i roinn na matamaitice. Chun a chinntiú go bhfuil an cumas cuí ann 
an Mhatamaitic a theagasc ag an leibhéal is airde agus is féidir, tá múinteoir faoi láthair ag 
tabhairt faoin dioplóma iarchéime sa Mhatamaitic a chuireann an Roinn Oideachais agus 
Scileanna ar fáil trí Ollscoil Luimnigh.  

• Trí chuidiú le múinteoirí freastal ar oiliúint inseirbhíse agus oiliúint scoilbhunaithe 
cabhraíonn lucht bainistíochta na scoile leo páirt a ghlacadh i gcúrsaí i bhforbairt ghairmiúil 
leanúnach a sholáthraítear ar fud na tíre.  

• Cuirtear tacaíocht bhreise ar fáil do scoláirí a bhfuil an Mhatamaitic ina dúshlán acu. 
Chomh maith le múinteoirí breise a úsáid i mbliainghrúpaí, tá tacaíocht duine le duine agus 
i ngrúpaí beaga ar fáil do scoláirí, rud a léiríonn tacaíocht leanúnach na foirne bainistíochta 
don ábhar.  

• Eagraítear réimse nach beag d’eachtraí comhchuraclaim agus seach-churaclaim chun a 
chinntiú go mbíonn deis ag scoláirí páirt a ghlacadh sa Mhatamaitic taobh amuigh de 
chomhthéacs an tseomra ranga. Orthu siúd tá páirtíocht in imeachtaí le linn Sheachtain na 
Matamaitice agus Oilimpiaid Mhatamaitice na hÉireann.  

 

PLEANÁIL AGUS ULLMHÚCHÁN  

• Bíonn an post mar chomhordaitheoir ar roinn na matamaitice ag gach ball ar a sheal. Tríd 
is tríd tá comhordú na roinne an-éifeachtach agus tá dul chun cinn maith déanta maidir le 
plean roinn an ábhair a fhorbairt. Tá an plean ábhair ar fáil do gach duine tríd an tiomántán 
comhroinnte agus roinneann múinteoirí réimse acmhainní agus ábhar ar a chéile tríd an áis 
seo ar líne.  

• Sa phlean ábhair tá mionsonraí ó thaobh eagraíochta agus scéimeanna oibre do gach 
bliainghrúpa agus gach leibhéal; mar sin féin ba chóir na snáitheanna éagsúla den siollabas 
a shní isteach in aon athbhreithniú eile a dhéanfar ar scéimeanna.  

• Bíonn cruinnithe rialta de roinn na matamaitice ann agus coinnítear miontuairiscí. I 
gcruinnithe pleanála amach anseo ba chóir am a bheith ar fáil chun straitéisí teagaisc a 
roinnt le chéile. 

• Cuireann scéim oibre na hidirbhliana deiseanna maithe ar fáil do na scoláirí chun a gcuid 
foghlama a dhaingniú. Chomh maith leis sin tugann an plean deis do na scoláirí páirt a 
ghlacadh in obair thionscadail agus chun ceachtanna matamaitice a phleanáil agus a chur 
ar fáil do scoláirí sa chéad bhliain. D’fhonn an clár matamaitice a fheabhsú a thuilleadh san 
idirbhliain, ba chóir breathnú ar chur chuige modúlach maidir le teagasc na Matamaitice. 

 

 

Ag deireadh na meastóireachta, pléadh dréachtchinntí agus dréachtmholtaí na meastóireachta seo 
leis an bpríomhoide agus leis na múinteoirí ábhair. Tugadh deis do bhord bainistíochta na scoile a 
thuairim a léiriú ar thorthaí agus ar mholtaí na tuairisce i scríbhinn; ní bhfuarthas freagra ón mbord. 
 

 

 

 

 

 

 

 

 

 

 

 

 

 

 

 

 

 

 

Foilsithe Meitheamh 2016 


